
Erhvervsministeriap suliassaqarfigisaani, nunat tamalaat akornanni aningaaserinermik 

ingerlatsivinnut Kalaallit Nunaanni suliaqartunut immikkut akuersissuteqarnissaq 

pillugu inatsisissatut siunnersuut  pillugu Inatsisartut aalajangiiffigisassaatut 

siunnersuut.  

(Aningaasaqarnermut Akileraartarnermullu Naalakkersuisoq) 

 

 

Saqqummiussissut 

 

 

Siullermeerinninneq  

Naalakkersuisut sinnerlugit Erhvervsministeriap suliassaqarfigisaani, nunat tamalaat 

akornanni aningaaserinermik ingerlatsivinnut Kalaallit Nunaanni suliaqartunut immikkut 

akuersissuteqarnissaq pillugu inatsisissatut siunnersuut  pillugu Inatsisartut 

aalajangiiffigisassaatut siunnersuut saqqummiutissavara.  

 

Naalakkersuisut Europæiske Investeringsbankimik (EIB), Europæiske Unionip (EU) ataani 

nunat tamalaat akornanni aningaasalersuisarnermik ingerlatsivimmik sinaakkutitut 

isumaqatigiissuteqarnissamik periarfissaqarnissamik kissaateqarmata, Naalakkersuisut 

aalajangiiffigisassatut siunnersuutip akuerineqarnissaa inassutigaat. Erhvervsministeriap 

inatsisissatut siunnersuummik saqqummiussineranut tamanna patsisaavoq. 

 

Nunat tamalaat akornanni aningaaserinermik ingerlatsivinnut isumaqatigiissummik 

atsiorsinnaanermut, nunatsinni maani malittarisassat isumaqatigiissutip imaanik 

naammassinninnissaat pisariaqarpoq. Nunat tamalaat akornanni aningaaserinermik 

ingerlatsiviit isumaqatigiissutini aningaaserivinnik ingerlatsinermi malittarisassat malillugit 

aningaaserivimmik ingerlatsinissamik Finanstilsynimut akuersissummik qinnuteqarnissamut 

ilaatinneqanngissinnaanerat tigussaasumik assersuutaasinnaavoq. Taamattaaq immikkoortuni 

allani, soorlu aningaasanik niuerfinnut isersinnaanermut tunngasuni, isumaqatigiissummi 

ilaatitsinngitsoqarsinnaavoq.  

 

Danmarkimi EIB EU-p isumaqatigiissutaa inatsisillu tassunga atasut malitsigisaannik 

malittarisassanut taamaattunut ilaatinneqanngilaq. Kalaallit Nunaata EU-mut 

ilaasortaannginnera pissutigalugu, EIB-p inatsisitigut taamatut inissisimanissaa pillugu 

inatsiseqarnissaq pisariaqarpoq.  

 

Taamaammat Erhvervsministerip nunat tamalaat akornanni aningaasalersuisarnermik 

ingerlatsiviit Erhvervsministerip oqartussaaffigisaani malittarisassanut ilaatinnginnissaannut 

inatsisissatut siunnersuut piginnaatitsivoq. Tamatumalu Kalaallit Nunaanik 

isumaqatigiissuteqarnikkut pinissaa piumasaqaataavoq.  

 



EIB-mik oqaloqateqarneq ernup nukinganik innaallagissiorfiit allilerneqarnissaannik 

pilersaarutinut atasumik aningaasalersuiffinnik periarfissanik ujaasinermit aallaaveqarput.  

 

Nunanit allanit Kalaallit Nunaannut aningaasaliinissamut kajumitsitsilernermut tunngatillugu 

EIB-mik isumaqatigiissuteqarsinnaaneq Naalakkersuisut periarfissaatippaat, tamannalu 

aningaasalersuisartut akornanni unammillernerup annertunerulerneranut ilapittuisinnaavoq.  

 

EIB erngup nukinganik innaallagissiorfiit allilernissaannut aningaasalersuinermut ilaassappat, 

aningaasalersuinermut isumaqatigiissutit inaarsarnerat sioqqullugu EIB-mik sinaakkutitut 

isumaqatigiissummut tunngavissat naammassineqarsimanissaat pisariaqarpoq. Tamatumani 

aalajangiiffigisassatut siunnersuutip suliarineqarnera, tullianillu inatsisissatut siunnersuutip 

decembarip aallartinnera sioqqullugu naammassineqarsimanissaat tunngavissaatinneqarpoq.   

 

Matumunnga atatillugu inatsisissatut siunnersuummut pitsaasumik suleqatigiissimanermut 

Naalakkersuisut Erhvervsministeri qujassuteqarfigissavaat. 

 

Naggasiullugu aalajangiiffigisassatut siunnersuutip ataatsimiinnermi siusissukkut 

suliarineqartussanngortinneqarsimaneranut, siunnersuutillu nukingiullugu suliarineqarneranut 

Inatsisartut Siulittaasoqarfiat qutsavigaarput. 

 

Taama oqaaseqarlunga aalajangiiffigisassatut siunnersuut Inatsisartuni 

oqaluuserisassanngortippara. 


